                                       BOŠNJACI U REPUBLICI SRPSKOJ –

                                        IZMEĐU ČEKIĆA I NAKOVNJA
             Bošnjaci  u b/h entitetu Republika Srpska danas su vjerovatno najočigledniji primjer obespravljenosti jedne autohtone etničke grupe u Evropi. Nakon hiljadugodišnjeg kontinuiteta multietničkog života, BiH je, čini se, prilično odmakla na putu raspada, ili bar nepovratne etničke podjele. Višedecenijska kontinuirana  politika cijepanja Bosne i Hercegovine, u cilju realizovanja velikodržavnih planova nacionalističkih politika susjednih država i  stvaranja  Velike Srbije i Velike Hrvatske,  kao čistih etno-nacionalnih tvorevina - blizu je dovršenja. Svjedoci tome su Bošnjaci koji (još) žive u entitetu Republika Srpska. Njihovo preživljavanje i stalno “topljenje” u mjestima u kojima su vijekovima bili u većini, u Banjoj Luci, Bijeljini, Prijedoru, Višegradu, Srebrenici, neprekidna devastacija njihove istorije, kulture, običaja, otvorena diskriminacija kojoj su izloženi i ravnodušnost bošnjačkih političkih elita i državnih struktura prema njihovoj sudbini, udaraju posljednje eksere u mrtvački kovčeg bosanske ideje u ovom dijelu zemlje. 

          Republika Srpska je danas tvrđava velikosrpske ideje, etno-klerikalni feud koji obezbjeđuje visok stepen vjerskog i političkog jednoumlja i nastavak Miloševićeve i Karadžićeve ratne politike drugim sredstvima. Prekrajanje i bezobzirno falsifikovanje istorije, stalno vrijeđanje Bošnjaka i negiranje njihovih prava, veličanje zločina i zločinaca, njegovanje mržnje prema Bosni i ideji zajedničkog  života, spajanje sa Srbijom po svim linijama, uz prešutno asistiranje stranih centara moći i zatvaranje očiju bosanskih političkih elita, sve je to doprinijelo da Bosna sve manje stanuje ovdje. 

       A pitanje je dana kad će se to desiti i Bošnjacima.  
     Ključne riječi : Bošnjaci, Republika Srpska, diskriminacija, Bosna, etno-religijska podjela.

                                               ………………………….. 
          Za Bošnjake koji žive u Republici Srpskoj vrijeme kao da je stalo. Sartjerani u mračni ćošak istorije, oni gledaju sopstveno nestajanje u usporenoj i razblaženoj reprizi onoga što im se već jednom dogodilo. Posljednji popis je pokazao da ih u srpskom entitetu ima oko 200 hiljada, što, nakon svega, nije malo. Ali, to su uglavnom oni koji su uspjeli da se vrate, i više nisu imali gdje da odu. Oni su svakodnevni kusur u velikoj etnonacionalnoj trgovini maglom, manjina u državi u kojoj, zvanično, manjina nema. Nakovanj na kojem leže njihove glave ostao je isti : velikosrpskom osvajačkom politikom stvoreni entitet koji, i po svom imenu i po svojoj praksi, pripada samo Srbima pravoslavcima, i ne priznaje  Bošnjake,  Hrvate i ostale, ne priznaje ni državu, ni građane, ni sopstveno zlo, ni sopstvene zakone, ni moral, ni običaje svijeta. Čekić nad njihovim glavama je zastava bošnjačke etnonacionalne politike, kojom  i dalje mašu oni koji se zaklinju u Bosnu i Bošnjake, a dijele i rasturaju i jedno i drugo, od proklamovanja ideje o rušenju ustavnosti i “pomirenju naroda”, do stalnog produkovanja etno-religijskih kalupa i sužene nacionalne svijesti u kojoj se gubi bosanstvo, kao temeljna hiljadugodišnja odrednica postojanja države i njenih građana. Ta politika počiva na obrascima koji, u konačnici, uvijek imaju isti cilj : stvaranje sopstvene države ili bar teritorije za samo jednu etničku i vjersku zajednicu. Bošnjaci u RS-u, kao kroz prozor tamnice, gledaju tu bošnjačku politiku koja se uklapa u model suživota tri stada, i koja podržava mašineriju produkovanja razlika, kao osnove društvenog života, gledaju to prešutno ignorisanje institucionalnih okvira i ustavnih pravila,  kult konstitutivnih naroda ( koji nisu konstitutivni tamo gdje su u manjini)  i elimisanje građana koji su srž i temelj savremenog uređenja svijeta, gledaju opštu  provincijalizaciju kulture i desekularizaciju bosanske stvarnosti,  ustoličenje srednjovjekovnih feuda u kojima se na lomačama spaljuju individue, ideje, mišljenja, zakoni i moralne norme, istina i pravda, drugi i drugačiji, neposlušni, nevjernici, oni koji znaju i oni koji žele nešto drugačije i bolje.
        A nakovanj i bošnjačke glave na njemu pridržavaju mnogobrojni predstavnici svemoćne međunarodne zajednice, koji su u startu eliminisali svaku mogućnost ozbiljnije promjene, pa čekaju da se stvari završe same od sebe. Onako kako su u ratu protiv BiH ohrabrivali  agresore i pregovarali s njima, a žrtvama vezali ruke i uveli im embargo na oružje, pa čekali da se stvari riješe same “na terenu”.
       Bošnjaci u RS-u žive danas u čardaku ni na nebu ni na zemlji, između nade u normalnu građansku državu i neprekidne i neskrivene diskriminacije, između Evrope i masovnih jama, uzidanih u temelje entiteta, između slobodnog svijeta i fašističkog mraka, žive u pravoslavnoj kvazi državi u kojoj nemaju ni osnovna ljudska prava, žive očiju uprtih u drugi dio Bosne, ali odatle stižu samo utješne riječi. Jer, i tamo etno-politike vide samo do granica svojih atara i posljednjih domova svojih glasača, ni milimetar dalje. Bošnjaci u RS-u žive na dalekom ostrvu koje pluta uzburkanim morem, nadajući se da će odnekud iskrsnuti mirna luka i da će Bosna dotle preživjeti.

     Za to vrijeme godine prolaze, a na prostoru uz Drinu, ni u jednom gradu, od Višegrada do Gacka i Nevesinja, u posljednjih deset godina nije rođeno ni jedno bošnjačko dijete. Stari umiru, mladi odlaze, pa čak i Srebrenica, ta gorka zakletva bošnjačkih političara, ostaje sama i pusta. U njoj nema ni jedne značajnije bosanske i bošnjačke institucije koje bi posvjedočile proklamovanu brigu za posljednje mjesto genocida u Evropi. 

    Bošnjaci u RS-u su nevidljivi ljudi : tu žive, imaju kuće i avlije, njive i štale, imaju obnovljene džamije, lične karte, automobile i traktore, tu ručaju i večeraju, tu dočekuju djecu i unuke i ispraćaju ih kad krenu u inostranstvo, da traže sreću. Tu su, ali kao da ih nema. Nema ih u politici i u medijima, nema ih na radnim mjestima, pogotovo u bezbrojnim entitetskim institucijama i organizacijama ( manje od 1 odsto zaposlenih),  Bošnjak ne može biti ni na kakvom važnijem mjestu, uključujući i šefa čistača u komunalnoj službi, Bošnjak – potpredsjednik entiteta ne može privremeno zamijeniti predsjednika koji je umro, jer su Bošnjaci niža rasa i nisu za njih takve funkcije, Bošnjacima se zabranjuju i jezik, i kultura, i istorija, nameću im se krsne slave svega i svačega, od entiteta do dječijeg obdaništa, policije i biblioteke, i svakog dana im se daje do znanja da im ovdje nije mjesto i da treba da idu. Čitav javni prostor pretvoren je u istureno odjeljenje majčice Srbije, a Bosna se odavde vidi kao inostranstvo. 
         Obrazlažući donošenje novog Zakona o prebivalištu, koji treba da izbriše mnogo Bošnjaka sa spiska stanovnika i glasača u srpskom entitetu, predsjednica Vlade RS-a Željka Cvijanović je rekla da bi masovniji povratak Bošnjaka u RS bio prijetnja bezbjednosti Republike i naroda. Jer, podrzumijeva se da je narod RS-a samo jedan, a da su svi drugi nužno i privremeno zlo. Pošto je zakon osporen, Vlada je jednostavno donijela uredbu o prebivalištu, koja ima snagu zakona, pa je sve ostalo isto. Mnogo je slučajeva oduzimanja bošnjačkih kuća. Po još važećem Karadžićevom zakonu, imovina protjeranih Bošnjaka svojevremeno je proglašena napuštenom i dodijeljena Srbima, a kad su se Bošnjaci vratili, morali su nadoknaditi “stanarima” ono što su oni, navodno, ulagali u njihove kuće. Ko to nije mogao, imovina mu je prodata. A ako je na mjestu otete, pa srušene kuće podignuto nešto vrednije, zakon nalaže da se sve završi isplatom vlasniku, po zakonskim kriterijima. Na taj način je bijeljinska vlast dodijelila crkvi jedanaest bošnjačkih kuća u centru grada, pa je vladika Kačavenda na tom mjestu podigao “bijeljinski Versaj”. Slučaj crkve u avliji Fate Orlović u Konjević Polju, koju je Kačavenda sagradio u ratu, i neće da je ukloni ni do današnjeg dana, a niko ga ne tjera na to,  govori do koje je mjere došla obespravljenost Bošnjaka u RS-u. Sve je još jasnije ako se zna da je stara Fata Orlović zaradila krivične prijave jer se bunila protiv crkvene gradnje pod njenim prozorima, a Kačavenda nije pozvan ni na razgovor. Ni on, ni bilo ko iz Eparhije zvorničko-tuzlanske. Sve se to nastavlja novim zakonima o državnoj imovini ( zakoni o premjeru i katastru), kojima se na legalan način oduzima bošnjačka imovina.

         Bezbroj puta najviši politički i vjerski autoriteti ponavljaju da Drina više nije granica, već spona između dva dijela jednog istog naroda. Srbija je ozakonila brigu za Srbe u drugim državama, a Aleksandar Vučić, novi srpski vožd, sve više uvažava secesionističke Dodikove namjere, uz obaveznu frazu da on podržava svaki dogovor tri konstitutivna naroda u BiH. O dogovoru tri konstitutivna naroda u Republici Srpskoj - nikada nije  rekao ni jednu riječ, mada je i ustavom entiteta, na isti način kao onim državnim, garantovana ravnopravnost naroda na cijeloj teritoriji BiH. Onima koji se još nadaju da će postati normalni građani nove srpske kvazi države, poručuje se, svakoga dana,  da im tu nije mjesto – nazivima ulica i ustanova, krsnim slavama, slavljenjem zločinaca i zločina i potpunim ignorisanjem bošnjačkih žrtava, stalnim vrijeđanjem i njih i njihove države,  brisanjem njihove istorije i kulture, nepoštovanjem njihovih prava, oduzimanjem imovine i domovine, zabrani djeci da u školama uče svoj, bosanski jezik. Opšta šutnja koja prekriva ratne zločine, slavljenje zločinaca, sudski progoni preživjelih Srebreničana, istiskivanje Bošnjaka iz političkog i javnog života, opšta fašizacija svijesti i rehabilitacija četništva, otvrena mržnja i negiranje svega bošnjačkog i bosanskog, to je tegobna geografija najveće srpske ratne pobjede na kraju prošlog vijeka. Kroz te mučne predjele tetura ono što je ostalo od Bošnjaka i bosanske ideje, šuti skriveno po kućama i avlijama, hoda ulicom brzo, pognute glave, navikava se na udarce i trpljenje. I stalno se osvrće prema Sarajevu, nadajući se da će s te strane ipak jednom da svane.
        Ali, svitanja nema.

                            ……………………….
         “ Naš cilj je samostalnost”, rekao je Milorad Dodik 9. januara 2015. godine, na proslavi Dana i krsne slave Republike Srpske. I dodao da će njegov entitet donijeti sve propise koji će “ojačati njegovu autonomiju na putu ka samostalnosti”, a da BiH, “kao državna zajednica, treba da bude servis dva entiteta i tri konstituitivna naroda.”

          Ovakva njegova izjava, naravno, nije ništa novo. Političari s druge strane entitetske granice još jednom su mlako upozorili da te izjave nisu u skladu s Dejtonskim sporazumom ( u koji se Dodik zaklinje nekoliko puta na dan), da je nemoguća samostalnost entiteta, da BiH nije državna zajednica, i da sve to piše, crno na bijelo, u Dejtonskom sporazumu. Međunarodni zvaničnici se nisu ni oglasili, i sve bi to moglo ličiti na razumljivo ignorisanje besmislenih izjava, da vlast u RS-u već godinama ne sprovodi u praksi sve to o čemu Dodik govori, a da  se reakcije svode na ibretenje i poruke u stilu : Bosnu niko nije uspio podijeliti hiljadu godina, pa neće, vala, ni sad. To jest : održaće se Bosna i bez nas, valjda će neko nešto ipak učiniti.
           Dodikove izjave pozdravio je patrijarh Irinej, koji se, ne tako davno, pročuo po rasističkim stavovima o muslimanima. Lani  je, na toj istoj svečanosti, podržao ideju referenduma o nezavisnosti RS-a, i rekao i ovo : “ “Taj proces je već krenuo. Ako može Kosovo da se odvoji od Srbije, zašto se RS ne bi odvojila od Federacije BiH i pripojila Srbiji? Za tako nešto ima mnogo više razloga, jer se oduzimanjem Kosova sada prave dve albanske države,  a Srbija bi s RS bila jedna srpska država kao što je bila vekovima.”

         Dakle, po prvom čovjeku Srpske pravoslavne crkve, RS i FBiH su nekakve državice koje su se dobrovoljno udružile, pa mogu i da se razdruže ( taj proces je već krenuo, kaže on), a Srbija i pola Bosne su oduvijek bile jedna cjelina, pa mogu opet biti. Patrijarh sigurno zna makar osnove istorije balkanskih država i zna da to što  govori nema nikakve veze s činjenicama i istinom.  Pitanje je samo : zašto to govori?  I zašto baš sad? Vrijedi citirati i još jednu njegovu izjavu o Bošnjacima : “ Nećemo ulaziti u to kako su i zašto oni postali to što jesu, sigurno ne od vrućih kolača. Samo njihovi preci znaju šta ih je uslovljavalo da promene veru…Svi su oni potomci Svetog Save i to treba da znaju…”  Patrijarh je mogao pročitati, da je htio,  bar  rezultate istraživanja o genetskom porijeklu balkanskih naroda, ako već nije učio istoriju. A možda on to sve zna, ali, zbog nečega, ponavlja izjave koje smo mnogo puta čuli u pripremi rata protiv BiH.  Možemo samo nagađati zbog čega on to čini. Čudni su putevi predvodnika Božjeg stada na zemlji.
       Patrijarh Irinej tom prilikom nije propustio priliku da istakne značaj nove srpske države, za koju je Dobrica Ćosić rekao da je “jedina srpska pobeda u posljednjoj deceniji dvadesetog veka.” Floskulu o RS-u kao srpskoj državi čuli smo i od predsjednika Srbije Tomislava Nikolića, i od brojnih drugih političara, novinara i javnih ličnosti, a beogradska Politika je objavila ( januar 2015. godine) da su “svečane božićne liturgije održane u hramovima u Srbiji, Republici Srpskoj, FBiH, Hrvatskoj, Makedoniji, Sloveniji, Rusiji…” Sve država do države. Nimalo slučajno, u posljednje vrijeme su, kako kaže profesor Ivo Banac, reprezentativni srpski lingvisti krenuli u ofanzivu dokazivanja da je “sva štokavska književnost – književnost srpskog jezika” . A politički komentator Miroslav Lazanski napisao je u Politici, nakon vojne parade, kojom je u oktobru 2014. godine obilježeno 70 godina od oslobođenja Beograda, kako je logično što je toj paradi ( uz Vladimira Putina) prisustvovao i Milorad Dodik, jer su “ i jedinice iz Republike Srpske učestvovale u oslobađanju Beograda”. Niko od srpskih istoričara, političara i novinara nije reagovao na to.
     I u Srbiji i u RS-u davno su zakonski izjednačeni partizani i četnici, a za sveca je proglašen poznati antisemita vladika Nikolaj Velimirović, koji je poredio Hitlera sa Svetim Savom, i to je bio samo jedan od primjera potpunog eliminisanja antifašizma iz javnog života. Četnici su tako naknadno pobijedili u Drugom svjetskom ratu i pobjedonosno ujahali u istoriju i savremeni život na bijelim konjima. Partizanski spomenici su uklonjeni i u Srbiji i u RS-u, a na prste jedne ruke mogu se izbrojati ulice koje još nose imena istaknutih antifašista. Dodik izjavljuje da su u partizanima bili samo Srbi, sve do pred kraj rata, a da su Bošnjaci, svi redom, bili saradnici okupatora. Bijeljinskom SUBNOR-u je, na njihov zahtjev da se vrate biste narodnih heroja, rečeno da se o tome može razgovarati, pod uslovom da se izostave bošnjački heroji. I to u gradu u kojem je odnos prema Bošnjacima mnogo bolji nego u ostalim gradovima u RS-u.
    Zakašnjeli trijumf četništva lako je objasniti. Čitav velikosrpski pokret, koji je pokrenuo lavinu rata, smrti i krvi na prostoru bivše jugoslovenske države, u cilju “ujedinjenja srpskih etničkih prostora”, bio je zasnovan na četničkom programu “Homogena Srbija” Dražinog ideologa Stevana Moljevića i na osnovama  Hitlerove nacionalsocijalističke doktrine. Svi Srbi  (ili Nijemci, svejedno) u jednoj državi, pravo Srba na samoopredjeljenje, koje ne pripada nikom drugom, srpska država je tamo gdje živi makar jedan Srbin ili postoji jedan srpski grob, jedna država -jedan narod –jedan vođa, ideologija krvi i tla, nadnarod koji ima pravo na zločin, rasizam, veličanje mitske prošlosti - sve  to vratilo nas je pola vijeka unazad. Prvi član Programa Hitlerove partije, objavljenog 1. aprila 1920. godine, glasi : “ Tražimo ujedinjenje svih Nijemaca sa ciljem formiranja Velike Njemačke po osnovu prava na samoopredjeljenje naroda.” Drugi član : “ Zahtijevamo ravnopravnost njemačkog naroda sa drugim narodima i poništavanje Versajskog i Sanžermenskog mira.” ( Sjećamo se zahtjeva za poništenje odluka AVNOJ-a). Treći član : “ Zahtijevamo da se udovolji potrebama njemačkog naroda za novim životnim prostorima, kako bismo prehranili naš narod.” Veličanje mita, falsifikovanje prošlosti, sloboda da se čine programirani zločini u ime višeg cilja, psihologija gomile, čitav taj arsenal nacionalističke paranoje, kako bi  rekao Danilo Kiš, sve je to viđeno još jednom na kraju dvadesetog vijeka. Viđena je i masovna tehnologija poništavanja individua i njihovo ugrađivanje u masu. Taj duhovni poduhvat Hitler je označio kao revoluciju duha, kao ujednačavanje  (Gleichschaltung), sjedinjenje pojedinca i naroda, bila je to integracija svakog pojedinca, ili ogromne većine njih, u jedinstveno blato krvi i tla. U tu svrhu stvoren je i tada, a i pola vijeka kasnije, zastrašujući aparat kontrole iz jednog centra i produkovanja jedoobraznosti mišljenja, čiji je zadatak bio, kako je to Hitler formulisao, “ulaženje u dušu masa.” U stvarnosti, to je bilo okupiranje glava, zarobljavanje uma, koji više ne može i ne želi da razlikuje dobro od zla, istinu od laži, zločinca od žrtve. 
    Američki novinar T. D. Allman objavio je 1993. godine u jednom od najtiražnijih časopisa u svijetu – Vanity Fair, svoje “Pismo iz Velike Srbije (prenio ga je zagrebački Globus u broju od 5. marta 1993. godine), kao jedno od najiscrpnijih svjedočanstava o srpskim zločinima koje se pojavilo u to vrijeme. Na jednom mjestu u tekstu on kaže : “ U Evropi, na kraju dvadesetog stoljeća, vjerovati da bilo koji narod ima pravo na ubijanje, nije uzrok ludila. To je ludilo samo.” Na Allmana je  najmučniji utisak ostavilo pitanje koje je mnogo puta čuo od Srba, običnih ljudi : “ Šta se to radi Srbima?”. Na kraju teksta on kaže : “ Naime, koliko mogu predvidjeti, svačiji posjet Srbima počet će i završiti kao moj : u susretima s bezumljem. Teror neće biti udaljeniji od nasmiješenog lica za susjednim stolom – sve dok Srbi ne iznađu način da se suprotstave, ne onome što im je “učinio svijet”, nego onome što su učinili sami sebi.”
    U Moljevićevom programu “Homogena Srbija”, objavljenom u četničkom listu “Naš put” u junu 1941. godine, piše da  im je konačni cilj “ da stvore i organizuju homogenu Srbiju koja ima da obuhvati celo etničko područje na kome Srbi žive, i da osiguraju potrebne strateške i saobraćajne linije i čvorove, te privredna područja, kako bi joj bio omogućen i obezbeđen slobodan privredni, politički i kulturni život i razvitak za sva vremena. Te strateške i saobraćajne linije i čvorovi potrebni za sigurnost, život i opstanak Srbije, iako gdegde ne bi imale srpsku većinu, imaju da posluže Srbiji i srpskom narodu da se ne bi više ponavljala teška stradanja koja Srbima nanose njihovi susedi čim im se pruži prilika.” Po posljednjem predratnom popisu stanovništva u Zvorniku je bilo 59,4 odsto Bošnjaka, u Višegradu 62,8 odsto, u Foči 51,6 odsto, a danas se u tim gradovima oni mogu na prste prebrojati. U Brčkom i Posavini Srba je bilo 20 odsto, ali su i Istočna Bosna  i Posavina smještene u srpski etnički prostor i očišćene od Bošnjaka i Hrvata, njihove kulture, istorije, tradicije. U knjizi “Srpska strana rata”  (Beograd 2001. godine) Latinka Perović formuliše srpske ratne ciljeve : “ Revizija unutrašnjih granica, razmena stanovništva i prestruktuiranje balkanskog političkog prostora.” A Vesna Pešić ističe : “ Rat za promenu granica između republika i proterivanje drugih etničkih populacija iniciralo je političko vođstvo Srbije kao način stvaranja srpske nacionalne države. Hrvatsko vođstvo izabralo je u osnovi sličnu strategiju dolaskom HDZ-a na vlast, koja se ogledala u diskriminaciji i otvorenoj netrpeljivosti prema Srbima u Hrvatskoj i teritorijalnim pretenzijama prema Bosni i Hercegovini. Ovu republiku je, prema dogovoru, trebalo podeliti između Srbije i Hrvatske.”

      Moljevićev program dao je svojevremeno i konkretne zadatke : protjerivanje  2,675.000 Muslimana sa teritorija koje će uzeti Srbi, a da se na tim teritorijama naseli 1,310.000  Srba koji će tu biti dovedeni. Ideja Dobrice Ćosića o “humanom preselenju naroda”, nije, dakle, bila ništa novo. A nije bila nova ni strategija etničkog čišćenja, kojim se ostvaruje preseljenje naroda.  U decembru 1941. godine, u pismu koje je štab Draže Mihajlovića uputio Dragiši Vasiću, traži se preuzimanje znatnog dijela Hrvatske i “ čišćenje Srbije od svih nesrpskih elemenata”, s tim da Muslimani, uz pomoć Engleza, budu protjerani u Tursku. Konačni cilj obnarodovala je četnička komanda 20. decembra 1941. godine : stvaranje etnički čiste Velike Srbije, koja se sastoji od Srbije, Crne Gore, BiH i Vojvodine…”očišćenih …od svih nacionalnih manjina i nenarodnih elemenata”. Posebno je naglašena potreba za ”čišćenjem muslimanske populacije iz Sandžaka i BiH”.
     Komanda Draže Mihajlovića pisala je riječ “čišćenje” u značenju koje smo zapamtili i pola vijeka kasnije. Granice njihove Velike Srbije bile su “etničke granice srpskog naroda”, ma šta to značilo, a istu tu sintagmu čuli smo iz usta Slobodana Miloševića i njegovih sljedbenika. Razlika je bila samo u jednom : Miloševićev ratni štab svoj je osvajački pohod za stvaranje srpskog lebensrauma pripremio na istim osnovama, ali mnogo brižljivije. Angažovana je gigantska mašinerija proizvodnje propagandne magle koja je, kao velika zavjesa, prekrila i prošlost, i sadašnjost, i istinu, i moral, i savjest, i pokrenula dvije moćne poluge : bivšu JNA, četvrtu po snazi vojsku u Evropi, zajedno s kompletnim političkim medijskim, ekonomskim,  kulturnim i bezbjednosnim sistemom, i Srpsku pravoslavnu crkvu kao duhovnog vođu, inspiratora i garanta realizovanja novog plana stvaranja Velike Srbije. Etničko čišćenje i masovni zločini, projektovani kao način stvaranja Velike Srbije, bili su sasvim racionalan izbor. Jer, da je ta fantomska država ( ili prostor) stvorena na svim planiranim teritorijama (kako pokazuje popis iz 1991. godine),  Srba bi u njoj bilo manje od 52 odsto. Bez eliminisanja nepoželjnih, a prije svega Bošnjaka i Albanaca, ta bi se tvorevima vrlo brzo sama srušila, jer, za samo desetak godina, Srbi bi tu bi bili manjina. A eliminisanje nepoželjnih moglo se izvršiti samo velikim, krvavim masovnim zločinima i zatiranjem svih tragova njihovog postojanja, u čemu su Srbi u Srbiji imali bogato iskustvo još iz vremena odlaska Turske s tih prostora.
     I na drugoj strani, u Hrvatskoj, starom partneru za uništenje Bošnjaka i podjelu Bosne, mnoge stvari su tekle na isti način. I kao što su  Srbi rehabilitovali četnike, jer su radili po njihovom programu i na njihov način, tako su i u Hrvatskoj oživjeli ustašku ideologiju, a Pavelićevu Nezavisnu Državu Hrvatsku Tuđman je proglasio “ostvarenjem povijesnih težnji hrvatskog naroda.” Na dijelu bosanske teritorije, koji je, po dogovoru Miloševića i Tuđmana, trebalo da pripadne Hrvatskoj, sve je urađeno u dlaku isto kao i u Karadžićevom “ataru”.  
     Da li se onda iko može začuditi što antifašizam danas gubi davno dobijenu bitku i što se gospodari “srpskog etničkog prostora” slijepo pridržavaju doktrine koja je uspjela ogromnu većinu njihovih podanika uključiti, na ovaj ili onaj  način,  u veliki zločinački poduhvat, i tako ih učiniti nosiocima kolektivne odgovornosti za ono što se dogodilo?  Oni koji su se protivili, bili su žigosani kao izdajnici. U “Zapisima iz mračnih vremena” Filip David kaže : “ U društvu koje ne uvažava argumente pojedinac je bez ikakve moći, njegovo suprotstavljanje proglašava se intelektualnom paranojom, što ono, u populističkom okruženju, i jeste. On je izoliran kao što se izolira svaki opasni virus.”

      Ali, nije to jedino objašnjenje upornog, svestranog i dubinski zasnovanog ideološkog modela koji Bošnjake u RS-u i danas čini žrtvama fašizma.
    U knjizi “Hitlerovi dobrovoljni dželati” Daniel Goldhagen objašnjava kako se grade takozvani “kulturni modeli” koji oblikuju mišljenje masa. Te kulturne modele stvara politička i duhovna elita, kao niz stereotipa satkanih od ideoloških obrazaca, mitova, nametnutih uvjerenja i falsifikovane istorije i stvarnosti, koji se plasiraju kao vrhovna istina, zaštićena autoritetom religije. Tako koncipirani modeli javnog mišljenja, ponavljani i varirani u bezbroj različitih oblika, polako postaju temelj javnog mnenja, pravnih regula, oblika vladavine i načina ponašanja u svakodnevnom životu. U nacističkoj Njemačkoj, kaže Goldhagen, ti kulturni modeli su, nakon više od stotinu godina, krunisani holokaustom.

    U bivšoj Jugoslaviji kulturni model je izrastao iz ideologije i zasnivao se na stalnoj borbi ( klasnoj, ideološkoj) i na stalnom strahu od neprijatelja, unutrašnjih i vanjskih, na neraskidivom jedinstvu naroda i kultu svemoćnog vođe, kao inkarnaciji države, klase i partije. Sve te stereotipe preuzeo je Miloševićev režim, samo je bratstvo i jedinstvo zamijenjeno nacionalizmom, očekivanu sretnu budućnost zamijenila je herojska mitska prošlost, a komunistička ideologija nestala je u korist pravoslavlja. Novi kulturni model snažno je promovisan u politici i kulturi, u medijima i umjetničkim djelima, u novokomponovanoj istoriji, a krojači javnog mnenja stvorili su poseban oblik izobličavanja javnog mišljenja. Dotadašnji moral proglašen je mrtvim, ustrojena je opšta ravnodušnost prema sopstvenim zločinima i njihovim žrtvama, duhovni predvodnici su ubijedili narod da je dozvoljeno sve, ako je u interesu nacije, jedan narod je postao istovremeno i žrtva i  nadnarod koji ima sva prava, kakva drugi nemaju, i snažno je ustoličena religija rodoljublja ( kako bi to rekao Unamuno). Pojedinac je nestao, svaki kritički glas prokazan je kao antisrpstvo,  a mitski srpski narod, “ nebeski narod”, njegova izmišljena istorija i izuzetna prava  postali su temelj svih normi života.  Novi, moćni totalitarizam kreirao je masovnu industriju svijesti, diktiranje misli i ponašanja dostiglo je kolosalne razmjere, a različitost mišljenja potpuno je ugušena i sklonjena. Pojedinac je potpuno nestao u džinovskoj sjenci probuđenog i jedinstvenog naroda, pod vođstvom jednog lidera, u neponovljivoj  misiji vraćanja prošlosti na pozornicu sadašnjosti.  Hana Arent je pisala : “Totalitarizam je sistem koji se trudi da ljude učini suvišnim.”
    Gubljenje racionalnog mišljenja i gušenje slobodne misli omogućili su da se eliminišu svi pozitivni primjeri zajedničkog života. Najveća zla počinili su velikosrpski jurišnici u gradovima u kojima su bili najviše izmiješani Srbi, Bošnjaci i Hrvati : u Prijedoru, Sarajevu, Bijeljini, Banjoj Luci. To su bili gradovi u kojima su ( pored Mostara i Tuzle) 1941. godine potpisane Muslimanske rezolucije, peticije za zaštitu Srba od ustaške vlasti. ( U Zenici je kasnije potpisana peticija za zaštitu Roma). Sve dobro što je učinjeno, a posebno ono dobro koje su Bošnjaci učinili Srbima, izbrisano je i uklonjeno. U knjizi eseja “Sociologija nakon Bosne” ( Sarajevo 2003.) Keith Doubt kaže : “Razlog zašto je etničko čišćenje poprimilo najbrutalniji oblik u Bosni ne leži u dugoj istoriji plemenske mržnje u toj zemlji. Naprotiv, etničko čišćenje je poprimilo najbrutalniji oblik u Bosni zato što u njoj postoji duga historija tolerancije i otvorenosti. K tome, među Bosancima postoji duga tradicija dobronamjernosti jednih prema drugima i prema različitim svetim predanjima.” I kaže i ovo : “ U Bosni su moralni osjećaji srpskih nacionalista pretvoreni u jednoumlje gomile.” Gustave Le Bon je tvrdio da čitav narod može postati gomila pod uticajem ideologije. A Adolf Hitler je u programatskoj knjizi “Mein Kampf” pisao : “ Masama se ne vlada pomoću argumenata i činjenica. Masama se vlada demagogijom.”
     Američki sociolog G .V. Allport postavio je petostepenu skalu razvoja nacionalističke ideje. Prvi stepen je ocrnjivanje ili ogovaranje drugih (velikosrpska propaganda uoči ratnih pohoda pravi je primjer za to),  a posljednji – istrebljivanje. Kao što smo vidjeli, taj put nije bio dug u slučaju rata za Veliku Srbiju.
     I Noel Malcolm u knjizi “Bosna – kratka istorija ( Bosnia – A short history) ističe da je funkcija etničkog čišćenja bila “ da protjera dvije etničke populacije i da radikalizira treću.”  Kao što vidimo, velikosrpski ideolozi i jurušnici uspjeli su u obje te namjere.   

     Bošnjaci u RS-u često se čude kako njihovi poznanici i prijatelji Srbi, školovani i pametni ljudi, ne vide jednostavne istine, i kako ostaju gluhi,  nijemi i ravnodušni  pred očiglednim činjenicama o zločinima njihovih sunarodnika. To moralno sljepilo je opšte, i teško je naći izuzetke, a uniformnost mišljenja je često zaprepašćujuća. Vjernici pozdravljaju rušenje bogomolja, profesori ubijanje đaka, demokrate veličaju rasizam, a dojučerašnji žestoki komunisti zalivaju savjesti mirisom tamjana. Čak ni slike otkopavanja masovnih grobnica, ni slučaj Milana Lukića, čija je jedinica više od stotinu civila, uglavnom žena i djece, žive spalila u Višegradu, ni ubijanje Sarajeva, ni logori, ni rušenje džamija, ni masovni progoni, ništa od toga nije ostavilo traga na savjesti ljudi u RS-u. Ni genocid u Srebrenici. U haškoj presudi za genocid u tom  gradu piše : “ U svom stremljenju da eliminišu jedan dio bosanskih Muslimana, snage bosanskih Srba izvršile su genocid. One su imale za cilj istrebljenje četrdeset hiljada bosanskih Muslimana koji su živjeli u Srebrenici, grupu koja je simbolično predstavljala bosanske Muslimane uopšte.” Konvencija o genocidu jasno kaže da za genocid nije neophodno istrebljenje čitave etničke grupe, može se raditi o samo jednom njenom dijelu, ali je bitna namjera. U slučaju Srebrenice ta je namjera očigledna. Kao i u Prijedoru, Zvorniku, Vlasenici, Bijeljini, Banjoj Luci…Ali, sve manje je onih koji će to reći jasno i glasno. A, kako računaju nastavljači Miloševićevog i Karadžićevog djela, ako je svijet “progutao” velikosrpski fašistički projekat, priznao Republiku Srpsku i time  nagradio zločin, dozvoliće i dovršenje tog posla. Pogotovo što su i jedni i drugi razbijači Bosne tvrdili da brane Evropu od muslimana, a to govore i danas, u vrijeme burnih odnosa Zapada i islamskog svijeta i snažnog porasta islamofobije.  Ta tema nije bila mrska mnogima ni tada, a nije ni danas. Poznata je uloga lidera nekih od vodećih svjetskih sila u pomaganju agresorima na Bosnu, upravo zbog navodne odbrane kršćanske Evrope od muslimana. Svjedoči o tome i  više puta citirano ( tada tajno) pismo koje je britanski premijer John Major uputio držvanom sekretaru za spoljne poslove Komonvelta Douglasu Hoggu, 2. maja 1993. godine. On piše, pored ostalog : …”neophodno je da se nastavi sa prevarom “Vanes-Owenovim” mirovnim razgovorima, da bi se događala kakva takva akcija, sve dok Bosna i Hercegovina ne prestane postojati kao važeća država, a njeno muslimansko stanovništvo ne raseli iz svoje zemlje. Iako ovo može izgledati kao tvrda politika, moram da insistiram kod vas i onih koji donose političke odluke u uredu za  inostrane poslove Zajednice, kao i vojnim službama, da je ovo ustvari prava politika i od najboljeg interesa za stabilnu Evropu u budućnosti, čiji se sistem vrijednosti bazira i mora ostati baziran na hrišćanskoj civilizaciji i etici.” ( Omer Ibrahimagić : “Bosanski identitet i suverenitet” ).
     Danas treba priznati : velikosrpska politika je uspjela. Očistila je etnički one dijelove BiH koji su joj bili potrebni, podijelila državu, zaustavila povratak, diskriminaciju učinila svakodnevnim modelom društvenih odnosa, učvrstila entitet i izdvojila ga iz društvenog prostora BiH, izjednačila krivicu zločinaca i žrtava, prekrojila istoriju i laž pretvorila u istinu. Planskom i masovnom industrijom svijesti promijenila je mentalni sklop ljudi, djeca u školama već dvije decenije vaspitavaju se na osnovama velikosrpske ideje,  fašizam, kao stanje uma, nije napustio ove prostore,  niti je postao slabiji, sve je manje vremena i mogućnosti da se to promijeni. Mašinerija stvaranja etnički čiste države za sve Srbe radi bez prestanka. U Republiku Srpsku dolaze, kad god hoće, vjerski i politički lideri iz Srbije da propagiraju podjelu Bosne, predsjednik entiteta bez imalo ustručavanja govori kako je Bosna za njega inostranstvo, kako je to privremena tvorevina iz koje će se uskoro izdvojiti njegov mali feud, i sve čini da se to ostvari, a ovo očigledno podrivanje ustavnog poretka države ne nailazi na reakcije.  Na djelu je ponovo osovina SNSD – HDZ, koja traži treći entitet, na štetu Bošnjaka i Bosne, a to podržavaju i srbijanski lideri i nova predsjednica Hrvatske. 
     Šta još treba da se dogodi da Bosanci i Hercegovci počnu braniti svoju krvavo stečenu slobodu?

                                            ………………………

    Bošnjaci u RS-u gledaju svoju domovinu na televiziji, čitaju i slušaju o njenoj istoriji i kulturi, navijaju za nju, ali je ne vide oko sebe.  Njihova je domovina beznadno podijeljena na etničke cjeline, na etno-religijska stada kao oaze novog jednoumlja, u kojima se gubi svaka pojedinačna volja i čovjek svodi na samo jednu dimenziju, na kolektivno. Etno-nacionalistički kolektivizam je ukinuo građanina, slobodu misli i izbora, naciju kao politički narod, sekularizam i demokratska načela modernog svijeta, moralne norme i poštovanje zakona, a Dejtonski sporazum je, na duži rok, zamrznuo to stanje, kao na fotografiji. Njime je ozakonjena teritorijalna etnička podjela, srušen ustav Republike BiH i inaugurisani konstitutivni narodi, kao etno-religijske cjeline, eliminisani građani i zabetonirana nemogućnost bilo kakvih ozbiljnijih promjena. I to uz saglasnost sve tri etnička politička liderstva. Velikosrpska agresija je nagrađena entitetom koji svojim imenom govori kome pripada, a uvođenjem entitetskog veta omogućena je tiranija jednog naroda nad ostalima. Ustoličena je i praksa proizvoljnog tumačenja ustavnih načela, pa je za Srbe neprihvatljiv svaki referendum na nivou BiH, jer bi, principom jedan građanin – jedan glas, oni bili preglasani, ali je sasvim normalan referendum u RS-u, mada bi njime bila preglasana dva naroda. Iz krajnje centralizovane Republike Srpske svakog dana poručju da neće dozvoliti nikakvu centralizaciju BiH. Ravnopravnost tri naroda i prava Srba moraju se poštovani u BiH, u RS-u nema ni govora o ravnopravnosti Bošnjaka i Hrvata sa Srbima. Nikoga više ne čudi stalno ponavljanje floskula o BiH kao državnoj zajednici, o zajedničkim, a ne državnim  organima vlasti u Sarajevu, o odbrambeno-otadžbinskom ratu Srba u Bosni, o nemogućnosti zajedničkog života. I o Bošnjacima u RS-u kao nosiocima istorijske krivice, od Kosovskog boja do posljednjeg rata i  ostacima “divljih azijatskih hordi”, kako je to zapisano u jednoj monografiji Bijeljine. Slika Republike Srpske u svijesti njenih žitelja i poštovalaca sve jasnije potvrđuje ideju nove srpske države s ove strane Drine. I sve je manje onih koji tu sliku kvare.
   U svemu tome krivica bošnjačkih političkih elita je nesumnjiva. Bošnjačka politika je bila pokretač uništenja građanskog društva i uvođenja pogubnog principa “dogovaranja naroda”, ona je prigrlila etno-religijsku podjelu po principu : svakome njegova avlija, dominaciju religije i homogenizaciju etnija kao osnovu društvenog života. Etnička matrica samoidentifikacije ugušila je građanina, poništila njegovu kulturnu, političku i svaku drugu posebnost i podstakla obogotvorenje kolektivnog, uklapajući se skladno u srpsko-hrvatske velikodržavne političke matrice, koje vape za tim da Bošnjake proglase za religijsku skupinu. Društveni život je postao bojno polje na kojem se etno-nacionalističke vojske, za sad u miru,  bore za svoj komad teritorije, opijene “pseudoreligijskom utopijom” (Senadin Lavić), kao određujućom slikom svijeta. Sve to prati ubrzana provincijalizacija kulture i zaostajanje za svijetom, ovlašteni tumači narodne volje vode nas i guraju u bolju, prepravljenu prošlost, a srednji vijek kuca na naša vrata. Ideja multinacionalnog i multikulturnog društva, koja je preživjela više od hiljadu godina, kao da je na umoru, a bošnjački lideri nikako da shvate da Bošnjaka bez Bosne nema. Asim Mujkić kaže : “ Naš identitet će biti bošnjački onda kad bude bosanski.”
      Bošnjačka politička misao ne uspijeva da iskorači iz blata etnocentrizma, koji diže sve veće zidove na tlu i u glavama ljudi u BiH.  Proklamovano “vraćanje naroda vjeri” donijelo je političku dominaciju vjerskih zajednica i obavezujuću etno-klerikalnu viziju života, koja ubrzano guta budućnost ove zemlje i dijeli je tako, da su Bošnjaci, najbrojniji narod, stiješnjeni na 25 odsto državne teritorije, a Bošnjaci u RS-u pretvoreni u ostatke neprijateljskog plemena koje lagano izumire. Dejtonski sporazum, koliko god nakaradan bio, ostavio je mogućnost reintegracije države, pod uslovom da političko vođstvo obezbijedi, u oba entiteta, dovoljan broj Bosanaca, što podrazumijeva multinacionalne stranke, mješovite izborne liste, snažnu podršku povratku, propagiranje bosanskog patriotizma i shvatanja nacije kao pripadnosti državi. Taj zahtjev obuhvata i napuštanje ideje homogenizacije pod zastavom etnije i religije, okretanje formuli političkog naroda i, prije svega, striktno poštovanje osnovnih normi političkog i pravnog sistema i institucionalnih okvira, kao i principa odgovornosti, depolitizacije vjere, građenje bosanskog identiteta, napuštanje etničko-teritorijalnog uređenja države, napuštanje Dejtona i donošenje novog Ustava  koji će dokinuti sadašnju teritorijalnu podjelu i uvesti principe moderne nacije. Da bi se taj proces započeo, Bošnjaci moraju potegnuti prvi i sopstvenim primjerom pokazati kako se to radi, ne bježeći od toga da se ponekad plati i skupa cijena za to.
     Za sve to neće biti dovoljne akademske rasprave niti isprazno proklamovanje evropeizma, a još manje zatvaranje očiju i čekanje da neko drugi sve poslove završi umjesto nas. Dejtonski sporazum i Ustav  moraju se  dosljedno sprovesti, da bi se iskoristile sve njihove mogućnosti i otklonile konstantne politike opstrukcije, koje dolaze iz oba entiteta. Međunarodna zajednica treba jasno da ukaže na korist koju etnonacionalne elite imaju od približavanja EU, ali i da primijeni sankcije za drugačije ponašanje. Još važnije je da se pomogne konsolidovanje države, do mjere kad ona može susjedima pokazati gdje im je mjesto, a domaćim proizvođačima podjela, mržnje i straha dati crveni karton u utakmici života. Mora se obezbijediti vladavina prava, umjesto vladavine političke volje interesnih grupa, eliminisanje otpora evropskom putu, jači upliv građanskog društva  i dosljedna sekularizacija, usklađivanje Ustava s Evropskom konvencijom o ljudskim pravima i evropskim zakonodavstvom. Kako kaže Omer Ibrahimagić, skoro da ne postoji ni jedan entitetski zakon koji se ne bi mogao osporiti pred Ustavnim sudom, a sam Ustav BiH je u mnogo čemu neusaglašen s međunarodnim pravom, što ostavlja otvoren prostor za djelovanje probosanskih snaga. Uvođenje reda i poštovanja evropskih pravila prvi je zadatak na tom putu.

       Dejtonski sporazum je potvrdio rezultate agresije, etničkog čišćenja i genocida. Umjesto države u kojoj su, prema popisu stanovništva iz 1991. godine, u svih 109 opština živjeli pripadnici sva tri naroda, a samo u 10 opština više od 90 odsto pripadnika jednog naroda,  dobili smo etnički podijeljenu zemlju. Umjesto Republike BiH dobili smo Republiku Srpsku. Umjesto građana, dobili smo monolitna stada, umjesto demokratije -  diskriminaciju, umjesto slobode mišljenja – religijsku zarobljenost uma, umjesto budućnosti, vratili smo se u prošlost. U svemu se sasvim izgubila država Bosna i Hercegovina i njeni građani kao nacija. Umjesto toga dobili smo devastiranu, nedovršenu, podijeljenu zemlju i ljude u njoj kao zatočenike srednjovjekovnih ideja.  Denis de Rougemont piše da naciju danas ne čine zajednička istorija, kultura, jezik, već zajedničko planiranje budućnosti. 
     Čekanje nas neće odvesti nikuda. Bošnjaci moraju da se probude, i da shvate da je, kako kaže Šaćir Filandra, BiH njihova najvažnija nacionalna institucija. 
    A Kur*an Časni kaže: “ Uzvišeni Allah, uistinu, neće ništa promijeniti u jednom narodu, dok taj narod ne promijeni sam sebe.”

